
એક વેળા રાત્રિ પડતી હતી,

અને મ્હારાં નયનોમાં નિદ્રા ઘેરાતી.

અન્તે નયન ફરક્યું, ને પ્રવૃત્તિ પ્રજ્જવળી:

હું ઉઠ્યો, ને રાત્રિના તટ ઉપર ઉભો.

સઘળે નીરવ શમશમાકાર હતું ;

પણ મ્હારે અન્તર અનામી ઓઘ કંઈક ગર્જતા.

હું ઉભો હતો:

રાત્રિનાં જલ જોતો—ન જોતો,

અચેત શો સચેત હું

જડતાને કાંઠે ચેતન જડવત્ ઉભો હતો.

મધ્યરાત્રિ હૃદયના ભેદ ખોલતી:

શૂન્યમુખ ચિદાકાશ, મહાકાળની ગુફા સમું,

નિરવધિ, વિભુ, વિરાટ શું, વિસ્તરતું.

કાલરાત્રિના કિનારા ઉપર

સહોદર સંગે હું ઉભો હતો.

આકાશમાંથી તારા વાળી લીધા હતા,

